
Munduan ez dute zigortzen tortura 

Giza eskubideen munduko egoera azaltzean, zibilen sufrimendua nabarmendu du Amnesty Internationalek 

Juanma Sarasola 

Giza Eskubideen Aldarrikapen Unibertsalaren 60. urtemugan AI Amnesty International erakundeak nabarmendu du oraindik ere zibilek sufritzen dituztela bereziki giza eskubideen urraketak gatazka armatuetan. Halaber, emakumeen aurkako indarkeria eta bazterkeria ez dela desagertu dio AIk, eta urraketa horiek bai gatazka armatuak dituzten herrialdeetan bai Mendebaldeko estatuetan gertatzen direla azaldu du, 2007 urtea aztertzeko egin duen txostenean. Urtero kaleratzen du munduko gatazken eta giza eskubideen egoeraren gaineko txostena. Torturaren erabileraren iraupena ere izan du kezkarako motibu. «Torturaren errealitatea, gaur egun, zoritxarrez ohiko jarduera da 80 bat estatutan, eta ez da zigortzen. Baita, zalantzarik gabe, disidentziaren nahiz herritarren mugimenduen zapalkuntza eta desplazatutako etorkinak eta asilo eskatzaileen egoera ere». 

«Gizaki guztiak libre jaiotzen dira, duintasun eta eskubideetan berdinak». Halaxe dio 1948an munduko hainbat agintari eta ordezkarik 1948ko abenduaren 10ean onartutako Giza Eskubideen Aldarrikapen Unibertsalaren lehenbiziko artikuluak. Amnesty Internationalen arabera, ordea, gaur egungo egoerak erakusten du promesa hori betetzeke dagoela. Adibide bat eman du hori frogatzeko: «2007ko lehen zatian Egipton 250 bat emakume hil ziren beren senarren edota senideen indarkeriaren ondorioz, eta orduro batez beste emakume bat bortxatu zuten herrialdean». 

Urtemugaren testuingurua gobernuburuei giza eskubideen arloan beren erantzukizuna gogorarazteko aprobetxatu du AIk. «AIk eskatzen du estatuek urrats bat eman, eta berriz exijitu dezatela duela 60 urte agindu zutena, hau da, giza eskubideak babestea. Hori dela eta, AIk AEBei, Europako Batasuneko estatuei, Errusia eta Txinari bereziki exijitzen die jarrera eta sentiberatasun ezberdina izan dezatela, giza eskubideak babesteko eta gauzatzeko». 

Londresen egoitza duen erakundeak 2007an gizarte zibilak eta herri mugimenduek giza eskubideen egoeran benetako aldaketak exijitzeko erakutsitako indarra nabarmendu du. «Txinako giza eskubideen egoera dela-eta eginiko manifestazioetan ikusi dugu, Olinpiar Jokoen harira. Eta orain Afrika, Hego Amerika eta munduko beste toki batzuetan gertatzen ari den elikagaien krisian ere ikusi dugu». 

Giza Eskubideen Aldarrikapen Unibertsalaren 23. artikuluaren arabera, «pertsona orok lanerako, lana libreki hautatzeko, bidezko lan saria jasotzeko, sindikatuak sortzeko eta sindikatzeko eskubidea» du, baina AIk Kolonbiako egoera latza jarri du kontrastetzat: «2007an gutxienez 39 sindikalista hil zituzten; aurtengo lehenbiziko lau hilabeteetan 22 hil dituzte». 

Osasun egoeraz, eta bereziki hiesak eragindakoaz ere ohartarazi du Amnesty Internatinalek, Asiako adibide bat emanda: «Malawiko populazioaren %14 GIB eta hiesak jota bizi ziren 2007an, eta soilik %3k zuten birusen kontrako doako botikarik lortzeko modua. GIB/hiesari lotutako heriotzengatik milioi bat umezurtz zeuden». 

ESPAINIAKO POLIZIEN GEHIEGIKERIAK. AIk Hego Euskal Herrirako duen koordinatzaile Andres Krankenbergerrek Gasteizen adierazi duenez, bere erakundearen txostenak Espainiako polizia indarrek eginiko urraketak, tartean euskal herritarrei, ere ditu kezka iturri. «[Espainiako] Estatuko segurtasun indarrek etengabe eta modu zabalean urratzen dituzte giza eskubideak, baita tratu txarrak eman ere. Urraketa horiek ez dituzte zigortzen. Polizia espainiarren biktima nagusiak etorkinak, asilo eskatzaileak, adin txikikoak, genero indarkeriaren biktimak eta ETAko presoak dira». 

ETA ere salaketen jomuga izan du AIk. «Gogoratu nahi dugu etengabe eta erreserbarik gabe gaitzetsi ditugula ETAk giza eskubideen kontra eginiko gehiegikeriak eta krimenak». 

 Zaindu ordez, abusatu 

NBEko giza laguntzaile eta bake indarretako soldadu batzuei umeez sexualki abusatzea egotzi die Save The Children erakundeak. 

J.M.S. 

Gizakiaren okerretako bat da pertsona ahuletaz eta egoera txarretaz aprobetxatzea, eta, zoritxarrez, jokaera hori hainbat eremutara zabaltzen da, baita jende ahula eta hondamendiek kaltetutakoa printzipioz laguntzera doazenen arlora ere. Hain justu, munduko gatazka, gerra eta hondamendietan emakume nahiz umeen kontra sexu gehiegikeriak eta bortxaketak egitea, haiek prostituziora behartzea eta elikagai eta bestelako gaiekin trafikatzea egotzi izan diete urtetan NBE Nazio Batuen Erakundeko eta giza laguntzarako beste talde batzutako hainbat kideri. Azken salaketa Londresen egoitza duen Save The Children (Haurrak Salbatu) gobernuz kanpoko erakundeak egin du. 

Bere ikertzaileek «zantzu ugari» aurkitu dituzte NBEko eta beste erakunde batzuetako giza laguntzaileak eta baketze indarrek umeen -gazteenak sei urtekoak- aurka gehiegikeriak egin dituztela esateko. Urraketa horien zantzuak, besteak beste, Boli Kosta, Haiti, Kongoko Errepublika Demokratikoa eta Sudango hegoaldean topatu dituzte. NBEko eta beste erakundeetako kideek sexu harremanak izan dituzte umeekin, elikagai, diru, xaboi eta eskuko telefonoen truke. «Munduko umerik zaurgarrienen kontra gehiegikeriarik zitalenak egin dituzte erakunde horietako guztietako langileek». Gainera, auziari aurre egiterakoan dauden «huts endemikoen ondorioz» biktimak arretarik gabe uzten dituztela kritikatu du Save The Childrenek, kaleratu duen txostenean. 

Londresko GKEak urraketa horiek ikertu, gerarazi eta zigortzeko premia dagoela uste du. Zehazki, auzi horri aurre egiteko nazioarteko behaketa erakundea eta babes mekanismo sendoak abian jartzeko eskatu du. 

Ondorio horietara iritsi aurretik, ehunka gaztetxo eta haur behatu eta elkarrizketatu dituzte arestian aipatutako herrialdeetan. «Ikerketa honek agerian uzten ditu lagun kopuru txiki baten ekintza zitalak; munduko umerik zaurgarrienetako batzuez, berez babestu beharko lituzketen umeez, ari dira sexu aldetik abusatzen», dio Save The Childreneko zuzendari nagusi Jasmine Whitbreadek. Dena den, beren lana ondo egiten eta inolako urraketarik egiten ez dutenak ere izan ditu gogoan: «Giza laguntzaile gehientsuenak ez daude inolako gehiegikeria edota ustiatzetan sartuta, bizitzak salbatzeko funtsezko giza laguntzan baizik. Halere, larrialdi egoeretan lanean diharduten giza laguntzarako agentzia nahiz baketze indar guztiek, tartean Save The Childrenek, erne egon behar dute, arazo horrek eragin baitiezaieke; osoki egin behar diote aurre». 

Tamalez, oraingo salaketak ez dira bakarrak, antzeko aurrekariak dituztelako. Giza eskubideen aldeko ekintzaileen esanetan, giza laguntzarako agentziak eta baketze indarrak herrialde batera joaten direnean honako jokabide eredua errepikatzen da: giza laguntzarako ekimenek dirua, borondatea eta milaka giza laguntzaile eramaten badituzte ere, sexu gehiegikeriak ere areagotzeko joera gertatzen da. 

URTEOTAKO SALAKETAK. «NBErekin gertatzen dena da badirudiela bere baketze operazioek zoritxarrez beste militarrek egiten duten gauza bera egiten dutela. Zaindariak ere behatu beharra dago. Kosovon emakume batzuk mehatxatu, jipoitu, bortxatu eta gatibu hartzen dituzte. Bezeroen artean nazioarteko polizia eta soldaduak izaki, emakume eta neskak maiz ihes egiteko beldurtuegi daude, eta agintariak ez dira gai izaten ari haiek laguntzeko», zioen Amnesty Internationaleko Genero arloko buru Gita Sahgalek 2004ean. NBEren Trafikoa eta Prostituzioa Ikertzeko Unitateak 2002 eta 2004 artean KFOR bake indarretako 52 soldadu eta nazioarteko hiru polizia atxilotu zituen. 

2004an ere, Kongon ziren Marokoko eta Uruguaiko baketze indarrei neska nerabeak beren kanpamenduetara, sexuaren truke elikagaiak emateko proposamenekin, erakarri izana egotzi zieten. 

Bosnia, Ekialdeko Timor, Liberia, Kanputxea, Kongoko Errepublika Demokratikoa, Mozambike eta Sudanen ere gisa horretako salaketa franko egin dituzte urteotan. 

«Umerik zaurgarrienetako batzuez, berez babestu beharko lituzketenez, ari dira sexu aldetik abusatzen» 

Jasmine Whitbread 

